
GOUVÈNÈ HOCHUL ANONSE OUVÈTI DEVLOPMAN LOJMAN SIPÒ 5.2 MILYON 
DOLA NAN KONTE ST. LAWRENCE  

  
Kreye 20 inite lojman sipò pèmanan pou adilt ki gen maladi mantal yo ki te 

sanzabri  
  

Pwojè Lincoln School Apartment lan transfòme ansyen bilding lekòl elemantè a 
nan Ogdensburg  

  
  
Gouvènè Kathy Hochul te anonse jodi a ouvèti yon pwojè lojman sipò 5.2 milyon dola 
nan Ogdensburg nan Konte St. Lawrence. Devlopman sa a, ki finanse atravè Pwogram 
Lojman ak Asistans pou Sanzabri (Homeless Housing and Assistance Program, HHAP) 
a, te kreye 20 inite lojman sipò pèmanan nan yon ansyen lekòl elemantè pou adilt ki 
gen maladi mantal yo ki te sanzabri.  
  
"Nan Eta New York, nou pran angajman pou nou pran mezi odasye pou atake kòz 
pwofon sitiyasyon sanzabri", Gouvènè Hochul te deklare. "Jodi a, n ap transfòme lavi 
Nouyòkè ki gen maladi mantal ki te nan sitiyasyon sanzabri yo nan ba yo yon kote ki an 
sekirite, ki estab pou yo viv epi ki gen aksè nan sèvis sipò. Lè nou konekte Nouyòkè yo 
avèk lojman ak sèvis yo bezwen yo, n ap bay sipò pou asire rezidan Lincoln School 
Apartments kapab pwospere".  
  
Pwojè Lincoln School Apartment lan, ke S.T.E.P. by S.T.E.P., Inc. te devlope, gen ladan 
18 apatman yon sèl pyès pou adilt selibatè ak de apatman yon chanmakouche pou 
koup ki san kay. Pwojè a te enplike ajoute yon asansè ak yon nouvo sistèm chofaj. 
Sèvis sipò yo dwe bay yo enkli jesyon ka, gwoup oto-èd, klas sante ak byennèt, 
konpetans pou viv endepandan, swen sante lakay ak konsèy sou benefis.  
  
Apatman yo te konstwi avèk plis pase 4.7 milyon dola ki soti nan Pwogram Lojman ak 
Asistans pou Sanzabri a, ke Biwo pou Asistans Tanporè ak Andikap (Office of 
Temporary and Disability Assistance, OTDA) Eta New York la administre. Pwojè a te 
resevwa tou 440,000 dola nan Pwogram Kay Abòdab Federal Home Loan Bank of New 
York la ak 10,000 dola ki soti nan Community Bank N.A. Anplis de sa, Biwo Sante 
Mantal (Office of Mental Health, OMH) Eta New York la pral bay 380,000 dola chak ane 
nan finansman operasyonèl pou sèvis sipò yo atravè Inisyativ Lojman Sipò Empire 
State la, ansanm ak 100,000 dola nan finansman demaraj.  



  
Pwojè Lincoln School Apartment la konplete plan Gouvènè Hochul nan tout eta a pou 
rann lojman pi abòdab, ekitab ak estab. Nan Bidjè Eta Ane Fiskal 2023 a, Gouvènè a te 
reyisi sekirize yon nouvo plan lojman konplè sou senk ane ki koute 25 milya dola, ki pral 
ogmante òf lojman lè li kreye oswa prezève 100,000 kay nan pri abòdab nan New York, 
ki enkli 10,000 avèk sèvis sipò pou popilasyon vilnerab yo, plis elektrifikasyon yon lòt 
50,000 kay.  
  
Komisè Biwo Eta New York pou Asitans Tanporè ak pou Andikap, Daniel W. Tietz, 
te deklare, "Devlopman lojman pèmanan ki bay sipò epi ki abòdab se yon bagay 
fondamantal nan efò nou pou nou adrese pwoblèm sanzabri, epi Gouvènè Hochul te 
demontre angajman fèm li nan apwòch sa a. Nou felisite S.T.E.P. by S.T.E.P. ak lòt 
patnè nou yo sou achèvman reyisi pwojè sa a epi rekonèt enpak trè pozitif li pral 
genyen sou lavi moun ki pral abite nan bèl devlopman sa a, ansanm ak kominote a".  
  
Doktè Ann Sullivan, ki se Komisè Biwo Sante Mantal nan Eta New York, te 
deklare, "Estabilite lojman adekwat ak sèvis apwopriye yo bay se youn nan eleman ki pi 
enpòtan nan pwosesis rekiperasyon pou moun k ap viv avèk maladi mantal. Rechèch 
yo te montre ke lojman an sekirite gen yon enpak pozitif sou kapasite yon moun pou 
kenbe bon sante mantal ak fizik, epi pou li vin yon manm dinamik nan kominote li a. 
Lincoln School Apartments pral ofri yon anviwònman ki estab pou koup ak moun ki 
sanzabri yo epi pral ofri yo sèvis sipò enpòtan yo bezwen pou yo viv yon lavi ki rich".  
  
Prezidan Konsèy Lejislatè Konte St. Lawrence, William Sheridan, te deklare, "Nou 
rekonesan anvè Eta a dèske li finanse efò enpòtan sa a pou ede rezoud pwoblèm 
sanzabri nan Konte St. Lawrence. Kreyasyon inite lojman sipò sa yo, ak sèvis y ap bay 
yo, pral ede rezidan lokal yo pou yo fè fas avèk siksè sikonstans ki te fè yo vin nan 
sitiyasyon sanzabri".  
  
Direktè Egzekitif S.T.E.P by S.T.E.P, David Bayne, te deklare, "Sa te mande anpil 
devouman ak travay di bò kote tout moun ki enplike yo pou fini Pwojè Lincoln School 
Apartment lan. Malgre tout obstak yo, nou trè rekonesan dèske nou kapab finalman gen 
20 nouvo inite lojman abòdab ki disponib. Li vini nan yon moman kote kominote nou an 
pa janm gen bezwen sa konsa".  

